
Зразумелы таму той энтузіязм, які выклікала ў горадзе падзенне самадзяржаўя ў лютым 1917 

Гарады... Вялікія і малыя, розныя па сваіх абрысах і характарах, стаяць яны на зямлі нашай 

беларускай. I ў кожнага з іх свой лёс, свая гісторыя.  

На паўночным захадзе Віцебскай вобласці размешчаны Верхнядзвінскі раён з цэнтрам у 

горадзе Верхнядзвінск (175 км ад Віцебска), які да 25 снежня 1962 г. называлі Дрыса (у летапісах 

Дрысь, Дриса, Дриза). Сучасны раённы цэнтр знаходзіцца на правым беразе Заходняй Дзвіны, у 

месцы ўпадзення ў яе ракі Дрыса.  

Упершыню ў пісьмовых крыніцах ён згадваецца пад 1386 г., калі князь Андрэй Альгердавіч 

(Полацкі) захапіў і разбурыў Дрысенскі замак падчас міжусобнай вайны з малодшым братам 

вялікім князем літоўскім Ягайла. У дагаворы 1503 г. паміж вялікім князем літоўскім Аляксандрам і 

вялікім князем маскоўскім Іванам III Дрыса згадваецца як асобная воласць, падпарадкаваная По-

лацку; з 1504 г. уваходзіла ў межы Полацкага ваяводства.  

У першай палове XVI ст. пасяленне з'яўлялася даволі  значным цэнтрам гандлю на Заходняй 

Дзвіне, у якім з 1547 г. дзейнічала мытня. У 1563 г. (перыяд Лівонскай вайны 1558-1583 гг.) па за-

гадзе вялікага князя літоўскага і караля польскага Сігізмунда II  Жніўня быў адноўлены Дрысенскі 

замак. У тым ж годзе замак, і горад захапілі і разрабавалі войскі Івана IV Грознага. Праз 20 год, у 

1583 г., Дрысу занялі войскі Стафана Баторыя. У 1586 г. тут налічвалася  ўсяго 5 «дымоў». У вайну 

1654-1667 гг. горад  ізноў папакутаваў ад ваенных дзеянняў. 

У склад Расійскай імперыі Дрыса ўвайшла ў 1772 г. як горад, з 1776 г. з'яўлялася цэнтрам 

павета Полацкай (да 1796 г.), з 1802 г. - Віцебскай губерняў. Праекты развіцця планіроўкі горада 

былі складзены ў 1778 і 1838 гг. У 1797 г. павятовы цэнтр налічваў 1310 жыхароў.  

28 жніўня 1781 г. Дрыса атрымала свой герб: у залатым полі «Пагоня» з чырвоным шчытом, 

на якім знаходзіўся сярэбраны двайны крыж. У Айчынную вайну 1812 г. больш на паўночны захад  

горада, у лукавіне Заходняй Дзвіны знаходзіўся Дрысенскі ўмацаваны лагер і галоўная кватэра 

камандуючага 1-й рускай арміі М. Б. Барклая-дэ-Толлі (пабудаваны перад вайной згодна праекту 

генерала Фуля). Склаўшыяся ў пачатку вайны абставіны вымусілі рускае камандаванне адмовіцца 

ад выкарыстання пабудаваных умацаванняў і пакінуць лагер 14 ліпеня 1812 г. 

У 1850 г. у Дрысе (1036 жыхароў) знаходзіліся каменныя царква і касцёл, сінагога, дзве 

яўрэйскія школы, 45 крам, дзейнічала паромная пераправа праз раку Дрысу.  

Насельніцтва   цярпела, пакутавала ад эпідэмій і навадненняў. У 1855 годзе, як сведчыць 

«Памятная кніжка Віцебскай губерні на 1864 г.», увесь горад, акрамя 7 дамоў,  быў затоплены. 

Мала што змянілася ў павеце і пасля адмены прыгоннага права. У той час тут дзейнічалі ўсяго 4 

дробныя прадпрыемствы з 28 работнікамі.  

У 1866 г. побач з горадам была пракладзена чыгунка Полацк-Дзвінск (з 1920 г. Даўгаўпілс). 

Чыгуначная станцыя Дрыса лічылася адным з галоўных пунктаў вывазу лёну за мяжу.  

Найвялікшай паводкай з усіх, якія дайшлі да нас у хроніках, была паводка 1878 г. 29 

сакавіка ўсе дамы апынуліся ў вадзе, у горадзе не засталося ніводнага вострава. 

У 1905 г. у Дрысе пражывала ўжо 5750 людзей, дейнічалі 14 дробных прадпрыемстваў, два 

вучылішчы, рамесная школа, бальніца, аптэка, дзве цэрквы, касцёл, восем яўрэйскіх малітвеных 

дамоў.  

Цяжкія ўмовы жыцця, бяспраўе, эксплуатацыя штурхалі працоўных на барацьбу супраць 

самадзяржаўя. Буйныя сялянскія хваляванні адбываліся ў 1905 годзе. Невыпадкова віцебскі 

губернатар даносіў: «Найболыш упарты характар носяць беспарадкі ў Дрысенскім павеце».  

тэлеграму. У сакавіку — красавіку Савет рабочых дэпутатаў быў створаны і ў Дрысе. Савецкая 

ўлада ў Дрысе  ўстаноўлена ў лістападзе 1917 года.  

У лютым 1918 года, за некалькі дзён да акупацыі горада войскамі кайзераўскай Германіі, У. 

I. Ленін накіраваў старшыні Дрысенскага Савета рабочых дэпутатаў Л. Б. Урбану тэлеграму аб 

арганізацыі супраціўлення ворагу і мерах на выпадак, калі давядзецца пакінуць горад. I усё ж Дрыса 

была акупіравана: спачатку — нямецкімі войскамі, затым — да кастрычніка 1920 года — войскамі 

буржуазнай Польшчы. 

З 1924 па 1962 г. Дрыса з'яўлялася цэнтрам аднайменнага раёна, у 1925-1938 гг. у спісах 

гарадскіх пасяленняў была адзначана як мястэчка.  У 1929 годзе пачалось будаўніцтва аднаго з 

першых ільнозаводаў Беларусі. З снежня 1931 года пачала друкавацца газета “Звязда на рубяжы”, 

якая з 1934 года ўжо дасягнула тыражу 3500 экз. У 1939 г. горад налічваў 2700 жыхароў.  

У гады Вялікай Айчыннай вайны падчас акупацыі з 3 ліпеня 1941 г. да 12 ліпеня 1944 г. 

гітлераўцы знішчылі 769 гараджан. У дзень вызвалення горад Верхнядзвінск прадстаўляў страшную 

карціну разбурэнняў. Былі знішчаны ўсе дзяржаўныя ўстановы, прамысловыя прадпрыемствы, 

арцелі, школы і бальніцы. 

 Паступова быў адноўлены жыллёвы фонд, пабудаваны новыя прадпрыемствы. У 1970 рас-

працаваны генеральны план забудовы горада, паводле якога будаўніцтва вялося ўздоўж рэк Заход-

няя Дзвіна і Дрыса ў гістарычнай частцы горада. У паўднёвай частцы забудаваны мікрараён з 5-

павярховымі дамамі. Паводле генеральнага плана 1981 г. пры ўездзе ў горад з паўночнага ўсходу 

створаны новы мікрараён. Вядзецца і катэджавае будаўніцтва.  

Захаваліся помнікі архітэктуры: Свята-Мікалаеўская царква (1819 г.), Касцёл 

Найсвяцейшай Дзевы Марыі  (1899 г.), жылы дом (пачатак XX ст., вуліца Савецкая, 43).  

Большасць помнікаў гісторыі горада прысвечана падзеям Вялікай Айчыннай вайны. Сярод іх - 

мемарыяльны комплекс ахвярам фашызму, спаленым вёскам, воінам-вызваліцелям, адкрыты ў 300 

м ад горада непадалёк ад развілкі дарог Верхнядзвінск -Асвея, Даўгаўпілс- Полацк (скульптар И. 

Краўчанка, архітэктар М. Ткачук). У скверы па вуліцы Савецкай стаіць абеліск, прысвечаны 

Айчыннай  вайне 1812 г. (устаноўлены ў 1912 г.).  

 Знакавай падзеяй стала адкрыццё ў гарадскім скверы алеі Героям Савецкага Саюза (2018 г.). 

На гранітных плітах напісаны імёны васьмі чалавек: Андрэя Бурака, Сямёна Забагонскага, Івана 

Захарава, Івана Кабзуна, Эдуарда Лаўрыновіча, Івана Макеенка, Міхаіла Мядзеля, савецкай 

разведчыцы і медсястры партызанскага атрада «Буря» Надзеі Траян. 

Дрыса спрадвеку славілася  як цэнтр мастацкага ткацтва. Дрысенскія ручнікі, пакрывалы 

(«посцілкі»), дываны і другія вырабы майстроў ткацтва ў XIX - пачатку XX ст. карысталіся попытам 

на тэрыторыі Беларусі, у Вільні, Варшаве. 

У сучасным Верхнядзвінску дынамічна развіваюцца прамысловыя прадпрыемствы горада:  

ААТ «Верхнядзвінскі масласырзавод», ААТ «Верхнядзвінскі ільнозавод», КУП «Верхнядзвінскі 

завод сталярных вырабаў».  

26 ліпеня 2002 адбылося зацвярджэнне гістарычнага герба Верхнядзвінска (Дрысы) з Паго-

няй, а 28 лютага 2011 — новага  гарадскога сцяга.   

 

 

 

Назва 
 

 Сваю гістарычную назву горад атрымаў ад ракі Дрыса, якая, у сваю чаргу, запазычыла назву 

ад возера Дрысы ў Расонскім раёне. Слова складаецца з дзвюх асноў: ДР(Ы) + СЫ. Першая аснова 

вядома ў басейне Заходняй Дзвіны ў назвах азёр Дрывяты, Дрысвяты, Невядро, Нешчарда. ДР(Ы) 

мае старажытнае геаграфічнае фіна-угорскае паходжанне і абазначае «возера». Блізкае значэнне 

«вада» маюць падобныя асновы старажытнаеўрапейскага паходжання. 

«возера». Блізкае значэнне «вада» маюць падобныя асновы старажытнаеўрапейскага паходжання. 

 Другая аснова СЫ паходзіць ад вядомага паўночнаеўрапейскага тэрміна ТО/ТЫ ў значэнні 

«возера». Такім чынам, назва ракі перакладаецца як «возера» або «азёрная вада».   

 Назва горада абазначае «паселішча на рацэ, якая выцякае з возера». 
 

Насельніцтва 
 

XVIII стагоддзе: 1797 — 1310 чал. 

XIX стагоддзе: 1838 — 828 чал., з іх персанальнай шляхты 12, разначынцаў 12, святароў з             

радзінамі 10, адстаўных ваенных з жонкамі 14, купцоў 3, мяшчанінаў 754, аднадворцаў 3,              

дваровых людзей 3, чалавек унутранай варты 116, кантаністаў 45; 1848 — 1036 чал.; 1866 — 

2079 чал.; 1881 — 3077 чал., з іх 2219 каталікоў; 1897 — 4238 чал. 

XX стагоддзе: 1905 — 5750 чал.; 1939 — 2,7 тыс. чал.; 1959 — 3,6 тыс. чал.; 1970 — 4,9 тыс. 

чал.; 1991 — 8,1 тыс. чал.; 1995 — 8,5 тыс. чал. 

XXI стагоддзе: 2006 — 7,7 тыс. чал.; 2009 — 7360 чал. (перапіс); 2015 — 7,3 тыс. чал. 

 На 01.01.2021 г. — 6 956 человек. 
 

Вядомыя  ўраджэнцы горада 
 

Аскназій Ісаак Львовіч (1856-1902) — мастак, акадэмік жывапісу . 

           Вайтовіч Ніна Трафімаўна (1913-1976) — беларускі  мовазнавец. Доктар філалагічных 

навук (1967). Лаўрэат Дзяржаўнай прэміі СССР (1971), “Выдатнік народнай асветы”. 

  Грыгаровіч Іван Іосіфавіч (1898-1970) — заслужаны будаўнік БССР (1962). “Ганаровы 

дарожнік”. Былы начальнік Галоўнага ўпраўлення шасэйных дарог пры Саўміне Беларусі. 

Грыгаровіч Уладзімір Іосіфавіч (1901-1973) — савецкі палкаводзец, генерал-маёр.       

Іржак Ісаак Аронавіч (1908-1944) — марскі лётчык, капітан. 17 студзеня 1944 года 

здзейсніў паветраны таран. 

Каранеўскі Мікалай Аляксандравіч (1910-1978) — генерал-палкоўнік (1971). 

Пальмбах Аляксандр Адольфавіч (1887-1963) — вучоны-цюрколаг, прафесар 

(1960).  «Заслужаны дзеяч літаратуры і мастацтва Тувы” (1963). Стваральнік тувінскай 

пісьменнасці. 

Перлашкевіч Мікалай Лаўрэнцьевіч (1862-1932) — прафесійны рэвалюцыянер. 

Рыц Рувім Якаўлевіч (1924-2013) — “Выдатнік народнай адукацыі БССР”, краязнаўца, 

удзельнік Вялікай Айчыннай вайны. 

Саўчанка Емяльян Рыгоравіч (1899-1966) — генерал-маёр (1943). 

Счасны Валерый Ігнатавіч (1951) — беларускі мастак.  Член Беларускага саюза мастакоў 

(1993).  

Траян Надзея Віктараўна (1921-2011) — Герой Савецкага саюза (1943), кандыдат 

медыцынскіх навук, старшы лейтэнант медыцынскай службы запасу.  

            Фраленка Алена Уладзіміраўна (1915-1999) — доктар медыцынскіх навук (1970), прафесар 

(1973). 

